
Eagarfhocal
Tá seanfhocal Síneach ann a deir, “go mairfidh tú i
laethanta suimiúla”. Is cinnte go bhfuilimid ag
maireachtáil i laethanta den chineál sin faoi láthair
agus go mbeidh tionchar tairbheach acu ar an saol i
gceantar Chois Fharraige amach anseo, ach na
deiseanna a chuireann siad ar fáil a thapú anois. Níor
thárla an oiread bogadh riamh i saol na Gaeilge agus
na Gaeltachta is atá tarlaithe le breis agus bliain:

Acht na dTeangacha Oifigiúla;
An tOrdú Logainmneacha Gaeltachta;
Ról na Gaeilge láidrithe sa gcóras pleanála
Ollscolaíocht ar fáil sa nGaeltacht;
Bord agus Príomhfheidhmeannach nua ar
Údarás na Gaeltachta;
Neamhspleáchas geallta do TG4;
Raidió na Gaeltachta ag tabhairt leo duaiseanna
idirnáisiúnta;
An Ghaeilge aitheanta mar theanga oifigiúil san
Aontas Eorpach;
agus tuilleadh nach iad.

Déarfadh daoine, “nach fada gur thárla siad”, agus
b’fhéidir go bhfuil an ceart acu ach ní tharlódh tada
gan an fhís a bhí ag daoine ón bparóiste seo agus ó
pharóistí eile ar fud na nGaeltachtaí. Níl dearmad le
déanamh ar na heagrais Stáit ná ar na hAirí
Gaeltachta a bhí agus atá ag obair go dícheallach ar
mhaithe leis an nGaeltacht. Ach thar aon rud eile, níl
dearmad le déanamh ar an ról dearfach a bhí agus atá
ag na cumainn áitiúla i fhorbairt agus i gcur chun
cinn a gceantar fhéin.

Beidh Cumann Forbartha Chois Fharraige  ar an
bhfód dhá scór bliain an bhliain seo chugainn agus is
é a fhís agus a aidhm:

“Ceantar Chois Fharraige a fhorbairt le nasc na
Gaeilge d’fhonn an pobal láidir Gaeltachta seo a dhaingniú,
a neartú, agus a bhuanú, eacnamaíocht, cultúr agus an saol
sóisialta san áireamh”

Cé gur féidir leis an bhfís sin a bheith greanta i
gcloch ní féidir an rud céanna a dhéanamh leis an
aeráid ina bhfeidhmíonn sí. Mar sin beidh dúshláin
nua amach romhainn i gcónaí agus beidh smaointe
agus fuil nua ag teastáil chun dul i gleic leo. Má tá
tusa ag iarraidh go mbeadh muid fós ag maireachtáil
i laethanta suimiúla faoi cheann dhá scór bliain eile
“Glac Páirt”. Tá do chúnamh ag teastáil ó chumann
nó ó choiste éigin. Ní bheidh aon phinsean as an
obair, ach is féidir léi a bheith an-suimiúil.

